Коми Республикаӧс шуӧма медбур дінмуяс пиысь ӧтиӧн, кӧні олӧма йӧзӧс велӧдӧны вӧдитчыны компьютерӧн.

Та йылысь талун висьталіс Россия Федерацияса удж да йӧзлы отсӧг сетан министрӧс вежысь Алексей Вовченко селекторнӧй сӧвещание вылын, мый вӧлі сиӧма олӧма йӧзӧс компьютерӧн вӧдитчыны велӧдӧмлы. Коми Республика пырис Россияса вит медводдза дінму лыдӧ, кӧні медбура нуӧдсьӧ тайӧ уджыс. 

Кыдзи висьталіс сӧвещаниеын участвуйтысь – Коми Республикалӧн йӧзлы отсӧг сетан агентствоса юрнуӧдысь Илья Семяшкин, Коми Республикаын олӧма йӧзӧс компьютерӧн вӧдитчыны велӧдӧм кузя уджыс нуӧдсьӧ 2011 восянь “Олӧма йӧз (2011-2013 вояс)” Коми Республикаса уджтас серти. 

“Тайӧ ыджыд проектсӧ лӧсьӧдігӧн на республикаса Юралысь тшӧктіс быть артыштны уджтасын пенсионеръяслы компьютернӧй курсъяс котыртӧм кузя мероприятиеяс. Тайӧ уджыс лоис медколана лыдысь ӧтиӧн, та вылын Йӧзлы отсӧг сетан агентствокӧд ӧттшӧтш уджалӧны Республикаса йӧзӧс велӧдан министерство да Коми Республикаса культура министерство”- тӧдчӧдіс И. Семяшкин.

Уджтас серти компьютерӧн вӧдитчыны курсъясӧ велӧдчисны республикаса 2 сюрс сайӧ олӧма морт. Удж да йӧзлы отсӧг сетан федеральнӧй министерстволӧн донъялӧм серти, тайӧ став страна пасьта медбур лыдпасъясысь ӧти кыдзи пенсионеръясӧс компьютернӧй тӧдӧмлунӧ велӧдӧм котыртӧм серти, сідзи и Комиын олысь став олӧма йӧзлысь лыдсӧ артыштӧмӧн олӧма йӧзлӧн велӧдчӧм серти. 

“Миян пенсионеръяс ёна кӧсйӧны тӧдмасьны ӧнія технологияясӧн, таво ми нуӧдам налы олӧма йӧз пӧвстын компьютернӧй тӧдӧмлунъяс кузя республикаын медводдза чемпионат. Ӧні Коми Республикаса каръясын да районъясын нуӧдӧны турнирлысь бӧръян тшупӧд,  а финалсӧ нуӧдасны моз тӧлысьын”,  - висьталіс И. Семяшкин. Сійӧ пасйис, мый  пенсионеръяс костын компьютернӧй тӧдӧмлунъяс кузя республиканскӧй чемпионатын вермысьяс вермасны участвуйтны татшӧмсяма турнирын ставроссияса тшупӧдын.

“Тайӧ интеллектуальнӧй ордйысьӧмын вермасны петкӧдчыны оз сӧмын олӧма йӧз, кодъяс вермисны дінмуса компьютернӧй турнирын, а сідзжӧ и преподавательяс, кодъяс велӧдӧны пенсионеръясӧс уджавны ӧнія техникаӧн. Миян олӧма йӧзлӧн велӧдчыны окотитӧм вылӧ да олӧм сӧвмӧм серти кужанлун босьтны кӧсйӧм вылӧ видзӧдӧмӧн, позьӧ чайтны, мый федеральнӧй чемпионатын Комиысь йӧз лоасны нырщикъяс лыдын”- висьталіс Илья Семяшкин.

